
Foru Poliziak ia 1.500 pertsona atxilotu zituen iaz, 2007an baino %28,7 gehiago
Tafallan erakustaldiak eta bide segurtasuneko parke bat egongo dira bihar, eskola umeentzat, Foru Polizien urteroko festa egingo delako igandean herrian
2009ko otsailak 26, osteguna. Foru Poliziak 1.497 pertsona atxilotu zituen iaz, 2007an baino %28,7 gehiago (2007an 1.163 pertsona atxilotu zituzten). Atxilotu kopuruak gora egin du, besteak beste, bide segurtasunarekin zerikusia duten jarrerak zigortzeko aldaketak egin direlako kode penalean eta etxeko indarkeria kasu gehiago heldu direlako. 

Foru Poliziaren jarduera txostenaren arabera, atxilotuetatik 550 bide segurtasunaren kontrako delituengatik atzeman zituzten (2007an 440), 330 delitu ekonomikoengatik eta ondarearen kontrako delituengatik (2007an 210), 297 etxeko indarkeria delituengatik (2007an 163), 237 pertsonen kontrako delituengatik (2007an 49) eta 95 osasun publikoaren kontrako delituengatik (2007an 53). Horiez gain, 7 pertsona atxilotu zituzten ingurumenaren kontrako delituengatik, beste 7 kondenak urratzeagatik eta bat lan istripuagatik. 

Polizia-etxeka, atxiloketen %46 Iruñan egin ziren, guztira 695. Tuteran 375 pertsona atxilotu zituzten (%25), Lizarran 136 (%9), Tafallan 116 (%8), Altsasun 64 (%4), Elizondon 70 (%5) eta Zangozan 41 (%3). Gainera, Foru Poliziak 271 pertsonen kontrako salaketa penalak bideratu zituen instrukzioko epaitegietara (2007an baino %34 gehiago) eta 1.500 alta eman zituen BDSN eta Schengen polizia datu-baseetan, ibilgailuak eta pertsonak bilatzeko eta biktimak babesteko. Datu-base horiek delituak aurkitzea eta prebenitzea errazten dute Espainian eta Europan, hurrenez hurren. 

Atxiloketa kopuruak ez du gora egin (2005ean baino 1.000 atxilotu gehiago izan dira) delitu edo legez kanpoko jarduera gehiago egon direlako, baizik Foru Poliziak lan gehiago egin duelako delituen segimenduan eta prebentzioan. Horretarako, ikerketa kriminalean bitarteko gehiago jarri dira, azken urteetan polizia sarea zabaldu egin da lurraldean eta, gainera, polizia gehiago jarri dira. Orain 911 foru polizia daude (2007an 897 zeuden), erdia Hiritarren Segurtasunean, 263 Polizia Administratiboaren alorrean (gehienak zirkulazio atalean) eta 83 Ikerketa Kriminalean. Urte bukaeran mila baino gehiago izango dira, Segurtasun Eskolan ehun hautagai inguru ari baitira prestatzen.  

Salaketa administratiboak eta argiketak
Foru Poliziak 38.679 salaketa administratibo aurkeztu zituen 2008an (2007an baino %17 gehiago), horietatik ia 33.500 bide segurtasuneko arauak hausteagatik, errepidean azkarregi joateagatik eta garraio arazoengatik. Salaketen 2.588 droga konfiskazioei zegozkien eta gainerakoek jokoetako arau-hausteekin, ikuskizunekin, ingurumenaren babesarekin eta zaratekin zuten zerikusia.   Agenteek 25.841 droga dosi konfiskatu zituzten, 2007an baino gutxiago (2007an 30.000 droga dosi atzeman zituzten). Haxix eta marihuana landare gutxiago konfiskatu zituzten, baina kokaina eta heroina gehiago: 2008an baino 1.000 kokaina dosi gehiago eta 558 heroina dosi (2007an ez zen heroinarik atzeman). Horrez gain, Foru Poliziak 66.000 euro eta 28 ibilgailu konfiskatu zituen. Argiketek ere gora egin zuten, %38,4, hain zuzen, batik bat delitu ekonomikoetan eta ondarearen kontrako delituetan arreta gehiago jarri dutelako (2008an 5.000 argiketa eta 2007an 3.352 izan ziren arlo horretan). Etxeko indarkeriaren gaineko argiketek ere gora egin dute: 2008an 889 izan ziren, 2007an 812 eta 2006an 500. Halaber, osasun publikoaren kontrako delitu gehiago jaso dira, 102 (2007an 40). Zirkulazio segurtasunaren kontrako delituen argiketek ere gora egin dute, 440etik 797ra. Izan ere, kode penalean aldaketak egin dira eta arau-hauste batzuk lehen baino larriagoak dira. 
Hiritarren Segurtasuna eta Zirkulazioa
Hiritarren Segurtasun atalean 320.500 jarduera egin zituzten, 2007an baino %60 gehiago (2006an askoz gutxiago izan ziren: 58.500). Patruilatzeak ere gora egin zuen, 128.200etik 201.000ra. Gora egin zuten baita ere, pertsonen identifikazioak, ikastegietako zerbitzuek (12.000tik ia 20.000ra), oinezko patruila orduek eta atxilotuen zaintzak. 

Halaber, Foru Poliziak gehitu egin zituen bide segurtasunerako kontrolak: 4.709 alkoholemia kontrol egin eta 42.681 gidarik pasa zuten kontrola; 1.754 abiadura kontrol egin eta 462.564 ibilgailu atzeman zituzten; eta garraioaren alorrean 1.250 kontrol egin zituzten. Horrez gain, Foru Poliziak biktimarik gabeko 2.856 istriputan esku hartu zuen, baita zaurituak edo hildakoak izan ziren 819 istriputan ere. Gainera, poliziek 128 kirol eta kultur ekitalditan lan egin zuten.
Ingurumenaren babesean Foru Poliziak aurreko urtean baino lan gehiago egin du. Esku-hartzeen %39 biodibertsitatearen babesaren gainekoak ziren (ehiza, arrantza, erreketak eta natura-guneak), %24 segurtasun zerbitzuen ingurukoak (pertsonak bilatzea, kontrolak eta erreskateak), eta %21 kutsaduraren kontrolaren gainekoak.
Joko eta ikuskizunen arloan esku-hartze gehiago egin ziren, %4,6, hain zuzen (%162 berezko ikuskizunen kontrolak bakarrik hartzen badira kontuan): 3.061, 2007ko 829 esku-hartzeen aldean. Izan ere, iaz arreta handia jarri zuten segurtasun neurrietan. Ekintzen erdia jokoak kontrolatzeko izan zen (bingoak, jokatzeko makinak, zozketak, e.a.).
Foru Poliziak 13.751 txosten egin zituen, horietatik 4.482 prebentzio izapideak, laneko edo zirkulazioko istripuenak; 2.500 aseguru-etxe eta partikularrei bidali zizkieten eta 1.228 epaitegietara igorri zituzten. 

Polizia zientifikoaren jarduera indizeak %23 egin zuen gora. Esaterako, 220 ADN lagin aztertu ziren; 2007an, berriz, 102, eta 2006an 70. Informazio atalaren jarduera ere igo egin zen. 

Orobat, eskola umeak prestatzeko eta bide segurtasuneko ekintza gehiago egin zituzten. Guztira 38 ikastegitako ikasleek bisitatu zituzten Foru Poliziaren instalazioak (2007an 28 ikastegi izan ziren). Agenteek bide hezkuntzari buruzko 29 hitzaldi eman zituzten eta Polo Parkera 122 bisita gestionatu zituzten. 

Azkenik, Hiritarrentzako Arreta Bulegoan salaketa penal eta administratibo gehiago bideratu zituzten, 6.460, aurreko urtean baino %18 gehiago (3.743 Iruñan, 1.109 Tuteran, 471 Lizarran, 270 Tafallan, 172 Zangozan, 253 Elizondon eta 442 Altsasun). Salaketa horietatik 6.119 penalak ziren. Aginte eta Kontrol Zentroan 105.340 dei jaso zituzten eta 38.208 intzidentzia gestionatu zituzten. 

Bihar ateak irekita egongo dira Tafallan, igandean patroiaren eguna ospatuko dela eta
Tafallan Foru Poliziaren patroiaren eguna ospatuko dute igandean, martxoaren 1ean; ospakizun ekitaldien burua Miguel Sanz presidentea izango da. Urteroko festa dela eta, Foru Poliziak hainbat ekitaldi antolatu ditu; Zarrakaztelun, Azkoienen eta Milagron, adibidez, polizia han egiten ari den lanari buruzko hitzaldiak emango dituzte. 

Bihar, ostirala, Tafallako Eskolapioen Ikastegian bide segurtasuneko parke bat jarriko dute ikasleentzat. Gainera, ateak irekiko dituzte, materiala, ibilgailuak eta unitateak erakusteko (Esku-hartze Berezien Taldea, Nafarroako Gobernuaren helikopteroa, Zakurren Unitatea, borroka arteak, polizia jardueren erakustaldiak eta lur orotako ibilgailuen gidatzea). Horrez gain, polizia gaiei buruzko magia saioa egingo dute. Bide segurtasuneko parkea goizeko 10.00etan irekiko dute eta gainerako jarduerak arratsaldean egingo dituzte, 20.30ak arte. 
Bihar, baita ere, hildako agenteei omenaldia egingo diete: Karmeldar Oinutsen Monasterioan (San Jose plaza) meza egingo dute. Gainera, erretiroa hartutako polizien lana aintzatesteko ekitaldi bat egingo dute, Beloso komisariako Jose Luis Prieto eraikineko erabilera anitzeko gelan. 
Amaierako oharra: www.navarra.es web guneko albisteen atalean prentsa-ohar honi buruzko argazki bat dago. 

